
Za bajtla – to boło całkiem inacy niz tera. Mieszkali my wtyncos w 

Radzionkowie, a tak richtig to na Rojcach - na Arturze. Jo, moj brat Gustlik i nasi 

łojcowie. Fater robieli na grubie – na Buchacu, a muter  mieli staranie ło to, 

coby my byli cysto łoblecyni, usuchliwi i coby nie musiało ich za nos byd gaoba, 

co boło prawie tak samo procne jak fedrowanie na dole. 

Gustlik boł barzi grzecny i mni zgobioł. Ło sobie we skrocie powiem tyla, 

że na dwor chodziołech ino w poniedziałki, bo na reszta tydnia juzech mioł 

sztubenareszt.  Za szkołą zech nie przepadoł, łona za mną (mom tu na myśli 

rechtorow) tyz nie. W szkole podobały mi się ino rachunki i feryje. Barzi te 

drugie. 

Jak się ino zacły, wyciepywali my z Gustlikiem wszystko z naszych 

pukeltasiow. Pakuwali my do nich trocha łachow i szli my na Bojtnerka do ujka 

Zefka i ciotki Marty. Łoni nie mieli dzieci i byli bardzo radzi, jak my im tam 

trocha pozgobieli. Ciotka z ujkiem mieszkali w takich kopalnianych domach z 

łogrodkiem i chlewikiem.  Ujek robieli na Bojtnerce, to znacy przed wojną na 

Beuthengrubie, a po wojnie na kopalni Bytom. To boła jedna i ta samo gruba.  

Bo musicie wiedzied, że przed wojną Bojtnerka boła niemiecko, po wojnie 

polsko. A teroz – tak po prawdzie - to jest miejsce ftorego nie ma. Tam kaj stoł 

dom łod ujka, kaj my łod rana do wiecora lotali po placu, a ujek gwizdoł na 

gołębie, stoi tera  betonowy blok. I to wszystko nazywo się Bytom.  

Ale jak jo boł bajtlem, to wszysko jesce boło po starymu. W ujkowy 

chałupie tyz  - zokel we sieni, posztrajchowane dyliny i w sypialce nad łożkiem 

na łobrozku święto rodzina. Ujkowi i ciotce pszoli my nojbarzi z cały naszy  

niemały familije, bo u nich my mieli jak u Pon Bocka za piecem. Maszkytow 

wiela my chcieli, a wynokwianio jesce wiency. Cołkiemi dniami lotali my z 

chopcami łod ujkowych somsiadow po gorkach, grali my w bala abo w karty, 

nojcynści w chlusta. We sobota trza boło trocha przysztopowad, bo w niedziela 

musiało byd w chałpie i przed chałpą cysto. Trza boło pomyd dylowki i 

pozamiatad plac. We niedziela szli my z ciotką na mszo na Dąbrowa, a po 

połedniu na nieszpory, ze ftorych nazod szło się trzi godziny, bo ciotka co chwila 

kogoś trefiyli i musieli poklachad. Chodzieli my tys casym w niedziela na szpacyr 

do „Wojcika”. Ujek na piwo, my na łorynżada. 

 Bez feryje na Rojcach boł łodpust. Dostowali my wtedy z Gustlikiem łod 

ujka i ciotki po dwie dychy. Gustlik boł szporobliwy, to mu zawdy połowa 



łostała,    a jo przetyrmanioł wszystko: na dudy, szizbudy i karysole.  Z luftbiksy 

ze skrzywioną naskwol muszkom zawsze poradziołech coś uszczelid – a to lizok z 

cukru, a to kwiotek do jaki frelki, a  do siebie  - nie wiym, cy moga pedzied, ale 

to boł wtedy hit… zdjyocie aktorki bez bistynhaltra.  Karysole były srogie i małe. 

Jo zawdy jechoł na tym srogiem i fest zech się boł, coby się to nie urwało i 

cobych nie wylondowoł na cyjymś placu abo wrotach, przyklejony do nich jak 

pies Hakylbery (Huckleberry). Po łodpuście już trza się boło zbierad do  dom, bo  

koocoło się lato i feryje, a zacynała szkoła, we ftory ku moi utropie – chod 

myślołech po ślonsku, pisad, cytad i godad musiołech po polsku.     

Tyla zech zapamiętoł z dzieciostwa. Nie ma już dziś ani ciotki, ani ujka, ani 

nawet Bojtnerki. Łostoł mi ino z tego miejsca landszaft we laubie i ujkowo-

ciotcyne ślubne zdjyocie, co wisiało u nich nad wertikiem. 

